
Үрмебұршақ - лектиндердің белсенділігі жоғары дақыл болып табылады. Үрмебұршақ тұқымындағы лектиндердің мөлшері жоғары және жалпы белоктың 2-10% құрайды. Лектиндерді үрмебұршақтардан бөліп алу және синтездеу айтарлықтай арзандау және жануарлар тектес лектиндермен салыстырғанда қарапайымдау, дәрілік препараттар ретінде және ауруларды алдын алуда қолдануға мүмкіндік беретін көмірсутекті детерминанттармен байланысудың таңдамалығы өте жоғары болып келетін биологиялық қосылыс. Лектиндер лабораториялық жұмыста тұқым қуалайтын аурулардың диагностикасы, кейбір микроорганизмдердің идентификациясы үшін қолданылады. Сонымен қоса, лектиндер биотехнологияда мынадай күрделі заттарды таңдамалы түрде жинайтын спецификалық реагенттер ретінде қолданылады: гликопротеидтер, гормондар, сиалопротеидтер және т.б. Осылайша, лектин препараттарының көмегімен көптеген ауыр сырқаттарды емдеуге пайдаланылатын бағалы заттарды алуға болады. 
Қазақстандық және шетелдік селекциядағы үрмебұршақ дәндерінің аминқышқылдық құрамын, үрмебұршақ сорт үлгілерінің әр түрлі мүшелерінен лектин белсенділігін анықтау және солардың негізінде клеткалық дақылдарды алу жұмыстары осы зерттеудің мақсаты болып табылады. Сонымен қатар өсімдіктердің in vitro дақылында өсуі мен дамуының регуляциясына фитогормондар мен лектиндердің қатысуы зерттелді. Зерттеу объектісі ретінде лектин белсенділігін талдау үшін үрмебұршақтың «Журавушка», «Актатти», «Ред-Гойя», «Камелия» сорттары алынды. Зерттеулерімізде лектин белсенділігін егеуқұйрықтар қанының лектинмен гемагглютинация реакциясына түсуіне қарай бағалау жүргізілді.
Тұқымдарда лектиндер белсенділігі пісіп-жетілуіне қарай артады. Жапырақтарда лектиндердің белсенділігі олар толыққанды қызмет жасай бастағанда өседі және тіршілік әрекеті аяқталарда төмендейді. Үрмебұршақ тұқымдарының өсуінің ерте сатыларында фитогемагглютининнің жинақталу динамикасы мен белсенділігінің өзгеру диапазоны кең және түрдің өзіне де, өсімдік мүшелеріндегі орналасуына да тәуелді болатыны анықталды.Түйнектерде, үрмебұршақтың басқа да вегетативті және генеративті мүшелерінде болатын лектиндердің гемагглютининдеуші белсенділігінің деңгейі өсімдіктің даму фазасына тәуелді екендігі анықталды. Үрмебұршақ жапырақтарында лектиндердің жинақталу динамикасы - олардың мөлшері, ассимиляциялық беткейдің ауданына және хлорофилл-ақуызды кешеннің жарықты абсорбциялауына тікелей тәуелді болатындығы анықталды.
Кәдімгі үрмебұршақ ұлпалар дақылында каллусогенез және органогенез  процестерінің дәстүрлі индукторларының әсері ретінде БАП, ИСҚ фитогормондардың синтетикалық аналогтарының әсері зерттелді. Қоректік ортаға бір уақытта ИСҚ мен фенилтиазол-несепнәрдің қосылуы көптеген өркендер мен розеткалардың түзілуін индукциялады. АБҚ, ИСҚ, БАП, ГҚ сияқты гормондар өсімдіктерде лектиндердің синтезін реттейді. Үрмебұршақ өскіндерін АБҚ, ИСҚ, БАП, ГҚ және эпибрассинолидпен экзогенді өңдеу лектиндер концентрациясының жоғарылауына әкелді.

